
Surah As-Sajdah

(1)   Alif, Lam, Mim. 

(2) Diturunkan al-Quran ini, dengan tidak 
ada sebarang syak padanya, dari Tuhan 
yang memelihara dan mentadbirkan 
sekalian alam. 

(3) Bahkan mereka mengatakan: Dialah 
Muhammad yang mengada-adakan           
al-Quran itu. Bahkan al-Quran ialah 
perkara yang benar dari Tuhanmu supaya 
engkau memberi amaran kepada kaummu 
yang tidak didatangi pemberi amaran 
sebelummu, semoga mereka beroleh 
hidayah petunjuk.

(4)  Allah Tuhan yang menciptakan langit 
dan bumi serta segala yang ada di antara 
keduanya dalam enam hari, kemudian Ia 
bersemayam di atas arasy, kamu tidak akan 
beroleh sebarang penolong dan pemberi 
syafaat selain dari Allah, oleh itu tidakkah 
kamu mahu insaf dan mengambil iktibar? 

(5) Allah mentadbirkan makhluk-
makhlukNya, dari langit ke bumi,  kemudian 
diangkat naik kepada pengetahuanNya 
pada suatu masa yang (dirasai oleh orang 
yang bersalah) banyak bilangan tahunnya 
menurut hitungan masa kamu yang biasa. 

(6)  Yang demikian sifatnya ialah Tuhan 
yang mengetahui perkara-perkara yang 
ghaib dan yang nyata, Yang Maha Kuasa, 
lagi Maha Mengasihani. 
 
(7)   Yang menciptakan tiap-tiap sesuatu 
dengan sebaik-baiknya, dan dimulakanNya 
kejadian manusia berasal dari tanah. 

(8)  Kemudian Ia menjadikan keturunan 
manusia itu dari sejenis pati, iaitu dari air 
(benih) yang sedikit dipandang orang. 
  
(9) Kemudian Ia menyempurnakan 
kejadiannya, serta meniupkan padanya: 
roh ciptaanNya. Dan Ia mengurniakan 
kepada kamu pendengaran dan penglihatan 
serta hati, tetapi amatlah sedikit kamu 
bersyukur. 

(10) Dan mereka (yang kafir) itu berkata: 
Adakah apabila kami telah hilang lenyap 
dalam tanah, kami pula akan hidup semula 
dalam bentuk kejadian yang baru? Betulkah 
demikian? (Mereka bukan sahaja tidak 
percaya tentang hidup semula) bahkan 
mereka tidak percaya tentang pertemuan 
dengan Tuhannya. 

(11) Katakanlah: Nyawa kamu akan diambil 
oleh Malakul Maut yang ditugaskan 
berbuat demikian, kemudian kamu akan 
dikembalikan kepada Tuhan kamu. 

(12)  Sekiranya engkau melihat ketika orang 
yang berdosa itu menundukkan kepala di 
hadapan Tuhan mereka sambil berkata: 
Ya Tuhan kami, kami telah melihat dan 
mendengar, maka kembalikanlah kami ke 
dunia agar kami mengerjakan amal soleh, 
sesungguhnya kami sekarang telah yakin 
dan beriman. 

(13)  Dan kalaulah Kami kehendaki nescaya 
Kami berikan kepada tiap-tiap seorang 
petunjuk tetapi telah tetap hukuman seksa 
dariKu: Demi sesungguhnya! Aku akan 
memenuhi Neraka Jahannam dengan 
semua jin dan manusia (yang pada masa 
hidupnya tidak berusaha untuk beriman). 

(14)    (Lalu dikatakan kepada mereka) maka 
rasalah azab seksa kerana kamu melupai 
pertemuan hari kamu ini. Sesungguhnya 
Kami pun melupakan akan kamu, dan 
(dengan yang demikian) rasailah azab 
yang kekal dengan sebab apa yang kamu 
telah kerjakan. 

(15) Sesungguhnya yang benar beriman 
kepada ayat-ayat Kami hanyalah orang 
yang apabila diberi peringatan dengan 
ayat-ayat itu, mereka segera sujud, dan 
menggerakkan lidah dengan bertasbih 
serta memuji Tuhan mereka, dan mereka 
pula tidak bersikap sombong takbur. 

(16)  Mereka merenggangkan diri dari 
tempat tidur, (sedikit tidur, kerana 
mengerjakan tahajud), mereka sentiasa 
berdoa kepada Tuhan mereka dengan 
perasaan takut serta ingin memperolehi 
lagi (keredhaanNya), dan mereka pula 
mendermakan sebahagian dari apa yang 
Kami beri kepada mereka. 
 
(17) Maka tidak ada seorang pun yang 
mengetahui akan apa yang telah dirahsiakan 
untuk mereka yang amat indah dipandang 
dan menggembirakan, sebagai balasan 
bagi amal-amal soleh yang mereka telah 
kerjakan. 
     
(18) (Jika demikian halnya) maka adakah 
orang yang beriman sama seperti orang 
yang fasik? Mereka tidaklah sama (dalam 
menerima balasan). 

(19) Adapun orang yang beriman dan 
beramal soleh, maka mereka akan beroleh 
Syurga tempat tinggal yang tetap sebagai 
balasan bagi apa yang mereka telah 
kerjakan. 

(20) Dan sebaliknya orang yang fasik, 
maka tempat kediaman mereka ialah 
Neraka, tiap-tiap kali mereka hendak keluar 
dari Neraka itu, mereka dikembalikan 
kepadanya, serta dikatakan kepada mereka: 
Rasalah azab Neraka yang kamu sentiasa 
mendustakannya di dunia dahulu. 

(21) Dan demi sesungguhnya, Kami akan 
merasakan mereka sedikit dari azab dunia 
sebelum azab yang besar, supaya mereka 
rujuk kembali bertaubat. 

(22)    Dan tidaklah ada yang lebih zalim 
daripada orang yang diberi ingat dengan 
ayat-ayat Tuhannya, kemudian ia berpaling 
daripadanya, sesungguhnya Kami tetap 
membalas orang yang tidak berdosa (apa 
lagi orang yang zalim). 

(23) Dan demi sesungguhnya! Kami 
telah memberi kepada nabi Musa Kitab 
Taurat, maka janganlah engkau ragu-ragu 
menyambut dan menerima Al-Quran itu, 
dan Kami jadikan Kitab Taurat itu hidayah 
petunjuk bagi kaum Bani Israail. 

(24) Dan Kami jadikan dari kalangan 
mereka beberapa pemimpin, yang 
membimbing kaumnya kepada agama 
Kami, selama mereka bersikap sabar 
serta mereka tetap yakin akan ayat-ayat 
keterangan Kami. 

(25) Sesungguhnya Tuhanmu Dialah yang 
akan memutuskan hukumNya di antara 
mereka pada hari kiamat, mengenai apa 
yang mereka perselisihkan. 

(26)   Dan belumkah lagi ternyata kepada 
mereka bahawa Kami telah binasakan 
banyak dari kaum sebelum mereka, padahal 
mereka berulang-alik melalui tempat-
tempat tinggal mereka? Sesungguhnya 
yang demikian mengandungi tanda-tanda 
kekuasaanNya. Maka tidakkah mereka 
mahu mendengar? 

(27) Dan tidakkah mereka itu melihat 
bahawasanya Kami mengarahkan turunnya 
hujan ke bumi yang kering kontang, 
lalu Kami tumbuhkan dengan air hujan 
itu tanaman, daripadanya dimakan oleh 
ternakan mereka dan mereka sendiri? Maka 
mengapa mereka tidak mahu memerhati? 
  
(28) Dan mereka bertanya: Bilakah 
datangnya hari pembukaan bicara yang 
dikatakan itu jika betul kamu orang yang 
benar? 

(29) Katakanlah: Pada hari pembukaan 
bicara itu, tidak ada gunanya lagi kepada 
orang kafir iman mereka, dan mereka pula 
tidak akan diberi tempoh. 

(30) Oleh itu, janganlah engkau hiraukan 
mereka, dan tunggulah (kesudahan 
mereka), sesungguhnya mereka pun 
menunggu (kesudahanmu). 

(1) (Tuhan) Yang Maha Pemurah serta 
melimpah-limpah rahmatNya.

(2)   Dialah yang telah mengajarkan al-
Quran.
 
(3)   Dialah yang telah menciptakan 
manusia.
 
(4)  Dialah yang telah membolehkan 
manusia (bertutur) memberi dan menerima 
penyataan.
 
(5) Matahari dan bulan beredar dengan 
peraturan dan hitungan yang tertentu.
 
(6)   Dan tumbuh-tumbuhan yang melata 
serta pohon-pohon kayu, masing-masing 
tunduk menurut peraturanNya.
 
(7)  Dan langit dijadikannya tinggi, serta Ia 
mengadakan undang-undang dan peraturan 
neraca keadilan.
 
(8)   Supaya kamu tidak melampaui batas 
dalam menjalankan keadilan.
 
(9)  Dan betulkanlah cara menimbang 
itu dengan adil, serta janganlah kamu 
mengurangi barang yang ditimbang.
 
(10)  Dan bumi pula dijadikanNya rata 
untuk kegunaan manusia dan  makhluk-
makhlukNya yang lain.
 
(11)  Terdapat padanya berbagai jenis buah-
buahan dan pohon-pohon kurma yang ada 
kelopak-kelopak mayang.
 
(12)   Dan biji-bijian yang ada jerami serta 
daun, dan terdapat lagi bunga-bungaan 
yang harum.

(13) Maka yang mana satu di antara    
nikmat-nikmat Tuhan kamu, yang kamu 
hendak dustakan?
 
(14) Ia menciptakan manusia dari tanah 
liat kering seperti tembikar.
 
(15) Dan Ia telah menciptakan jin dari lidah 
api yang menjulang-julang.
 
[16] Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(17) (Dialah) Tuhan yang mentadbirkan 
dua timur, dan Tuhan yang mentadbirkan 
dua barat.
 
(18) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(19) Ia biarkan air dua laut (yang masin 
dan yang tawar) mengalir, sedang kedua-
duaNya pula bertemu.
 
(20) Di antara keduanya ada penyekat yang 
memisahkannya, masing-masing tidak 
melampaui sempadannya.
 
(21) Maka yang mana satu di antara   
nikmat-nikmat Tuhan kamu, yang kamu 
hendak dustakan?

(22) Dari kedua laut itu, keluar mutiara dan 
marjan.
  
(23) Maka yang mana satu di antara   
nikmat-nikmat Tuhan kamu, yang kamu 
hendak dustakan?

(24) Dan Dialah yang menguasai    kapal-
kapal yang belayar di laut, yang tinggi 
layarnya seperti gunung-ganang.
 
(25) Maka yang mana satu di antara    
nikmat-nikmat Tuhan kamu, yang kamu 
hendak dustakan?
 
(26) Segala yang ada di muka bumi itu 
akan binasa.

(27) Dan akan kekallah zat Tuhanmu yang 
mempunyai Kebesaran dan Kemuliaan.
 
(28) Maka yang mana satu di antara    
nikmat-nikmat Tuhan kamu, yang kamu 
hendak dustakan?
 
(29) Sekalian makhluk yang ada di langit 
dan di bumi sentiasa berhajat dan memohon 
kepadaNya. Tiap-tiap masa ia di dalam 
urusanNya!
 
(30) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(31) Kami hanya akan menguruskan 
hitungan dan balasan amal kamu sahaja 
wahai manusia dan jin!
 
(32) Maka yang mana satu di antara    
nikmat-nikmat Tuhan kamu, yang kamu 
hendak dustakan?

(33) Wahai sekalian jin dan manusia! 
Kalau kamu dapat menembus keluar dari 
kawasan langit dan bumi, maka cubalah 
kamu menembus keluar. Kamu tidak 
akan menembus keluar melainkan dengan 
kekuasaan!

(34) Maka yang mana satu di antara   
nikmat-nikmat Tuhan kamu, yang kamu 
hendak dustakan.

(35) Kamu (golongan jin dan manusia) 
akan ditimpakan dengan api dan leburan 
tembaga cair, maka kamu tidak akan dapat 
mempertahankan diri.
 
(36) Maka yang mana satu di antara   
nikmat-nikmat Tuhan kamu, yang kamu 
hendak dustakan?

(37) Maka tatkala langit pecah-belah 
lalu menjadilah ia merah mawar, berkilat 
seperti minyak.
 
(38) Maka yang mana satu di antara    
nikmat-nikmat Tuhan kamu, yang kamu 
hendak dustakan?
 
(39) Pada masa itu tiada sesiapapun, sama 
ada manusia atau jin, yang akan ditanya 
tentang dosanya.
 
(40) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(41) Orang yang berdosa dikenal dari  
tanda-tandanya, lalu dipegang dari ubun-
ubun dan kakinya.
 
(42) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(43) Inilah Neraka Jahanam yang selalu 
orang yang berdosa mendustakannya.
 
(44) Mereka berulang-ulang di antara api 
Neraka dengan air yang menggelegak yang 
cukup masak panasnya!
 
(45) Maka yang mana satu di antara   
nikmat-nikmat Tuhan kamu, yang kamu 
hendak dustakan?

(46) Dan orang yang takut akan keadaan 
dirinya di mahkamah Tuhannya, disediakan 
baginya dua syurga.

(47) Maka yang mana satu di antara    
nikmat-nikmat Tuhan kamu, yang kamu
hendak dustakan?



 - 46 -

Surah Ar-Rahman

(48) (Dua syurga) yang ada berjenis-jenis 
pohon dan buah-buahan.
 
(49) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(50) Pada kedua-dua syurga itu terdapat 
dua mata air yang mengalir.
 
(51) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(52) Pada kedua syurga itu terdapat dua 
macam dari tiap-tiap jenis buah-buahan.
 
(53) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(54) Mereka berteleku di atas hamparan 
yang lapisan dalamnya dari sutera tebal, 
dan buah-buahan kedua-dua syurga itu 
dekat untuk dipetik.

(55) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(56) Di dalamnya terdapat bidadari-
bidadari yang tertunduk pandangannya, 
yang tidak pernah disentuh sebelum 
mereka oleh manusia dan jin.
 
(57) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(58) Bidadari-bidadari itu (cantik berseri) 
seperti permata delima dan marjan.
 
(59) Maka yang mana satu di antara   
nikmat-nikmat Tuhan kamu, yang kamu 
hendak dustakan?

(60) Bukankah tidak ada balasan bagi amal 
yang baik melainkan balasan yang baik 
juga?
 
(61) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(62) Dan selain dari dua syurga itu, ada dua 
syurga lagi.
  
(63) Maka yang mana satu di antara   
nikmat-nikmat Tuhan kamu, yang kamu 
hendak dustakan?
 
(64) Kedua-duanya menghijau subur 
tanamannya. 

[65] Maka yang mana satu di antara   
nikmat-nikmat Tuhan kamu, yang kamu 
hendak dustakan?
  
(66) Dalam kedua-dua syurga itu 
terdapat dua mata air yang terus menerus 
memancutkan airnya.
 
(67) Maka yang mana satu di antara   
nikmat-nikmat Tuhan kamu, yang kamu 
hendak dustakan?

(68) Pada keduanya juga terdapat            
buah-buahan, serta pohon-pohon kurma 
dan delima.
 
(69) Maka yang mana satu di antara    
nikmat-nikmat Tuhan kamu, yang kamu 
hendak dustakan?

(70) Dalam kedua-dua syurga itu juga 
terdapat bidadari yang baik akhlaknya, lagi 
cantik parasnya.

(71) Maka yang mana satu di antara 
nikmat-nikmat Tuhan kamu, yang kamu 
hendak dustakan?
 
(72) Iaitu bidadari-bidadari, yang 
hanya tinggal tetap ditempat tinggal                        
masing-masing.

(73) Maka yang mana satu di antara    
nikmat-nikmat Tuhan kamu, yang kamu 
hendak dustakan?

(74) (Bidadari-bidadari itu) tidak pernah 
disentuh sebelum mereka oleh manusia 
dan tidak juga oleh jin.

(75) Maka yang mana satu di antara 
nikmat-nikmat Tuhan kamu, yang kamu 
hendak dustakan?
 
(76) Mereka berteleku di atas bantal-bantal 
yang hijau warnanya serta permaidani-
permaidani yang sangat indah.

(77) Maka yang mana satu di antara 
nikmat-nikmat Tuhan kamu, yang kamu 
hendak dustakan?

(78) Maha Sucilah nama Tuhanmu yang 
mempunyai Kebesaran dan Kemuliaan.

(1) Apabila berlaku hari kiamat itu.

(2) Tiada sesiapa pun yang dapat 
mendustakan kejadiannya.

(3) Kejadian hari Kiamat itu merendahkan 
(golongan yang ingkar), dan meninggikan 
(golongan yang taat).
 
(4) (Ia berlaku) semasa bumi bergoncang 
dengan sesungguh-sungguh goncangan.
 
(5) Dan gunung-ganang dihancur-leburkan 
dengan selebur-leburnya.
 
(6) Lalu menjadilah ia debu yang 
bertebaran.
 
(7) Dan kamu pula menjadi tiga puak.
 
(8) Iaitu puak pihak kanan, alangkah 
bahagianya keadaan puak pihak kanan itu.
 
(9) Dan puak pihak kiri, alangkah seksanya 
keadaan puak pihak kiri itu.
 
(10) Dan orang yang telah mendahului 
(dalam mengerjakan kebaikan di dunia), 
yang akan mendahului (mencapai balasan 
di akhirat kelak).

(11) Mereka itulah orang yang 
didampingkan (di sisi Allah).
 
(12) (Tinggal menetap) di dalam   syurga-
syurga yang penuh nikmat.
 
(13) (Di antaranya) sekumpulan besar dari 
umat-umat manusia yang terdahulu.
 
(14) Dan sebilangan kecil dari orang yang 
datang kemudian.
 
(15) (Mereka duduk di dalam syurga 
itu) di atas takhta-takhta kebesaran yang 
bertatahkan permata.

(16) Sambil berteleku di atasnya dengan 
bersemuka.

(17) Mereka dilayani oleh anak-anak muda 
lelaki yang tetap kekal mudanya di sekitar 
mereka.
 
(18) Dengan membawa piala-piala dan 
teko-teko serta gelas yang berisi arak dari 
mata air yang mengalir.

(19) Mereka tidak merasa pening kepala 
dan tidak pula mabuk dengan sebab 
menikmatinya.

(20) Dan juga (dibawakan kepada mereka) 
buah-buahan dari jenis-jenis yang mereka 
pilih.
 
(21) Serta daging burung dari jenis-jenis 
yang mereka ingini.
 
(22) Dan (mereka dilayani) bidadari-
bidadari yang cantik parasnya.
 
(23) Seperti mutiara yang tersimpan dengan 
sebaik-baiknya.
 
(24) (Semuanya itu) sebagai balasan 
bagi (amal-amal baik) yang mereka telah 
kerjakan.
 
(25) Mereka tidak akan mendengar dalam 
syurga itu perkataan yang sia-sia dan tiada 
pula sesuatu yang menyebabkan dosa.
 
(26) Mereka hanya mendengar ucapan: 
Selamat! Selamat! (dari satu kepada yang 
lain).
 
(27) Dan puak kanan, alangkah bahagianya 
keadaan puak kanan itu.
 
(28) Mereka bersenang-lenang di antara 
pohon-pohon bidara yang tidak berduri.
 
(29) Dan pokok-pokok pisang yang 
tersusun rapi buahnya.
 
(30) Dan naungan yang tetap terbentang.
 
(31) Dan air yang sentiasa mengalir.

(32) Serta buah-buahan yang banyak.

(33) Yang tidak putus-putus, dan tidak pula 
terlarang mendapatnya.
 
(34) Dan tempat-tempat tidur yang tertinggi 
keadaannya.
 
(35) Sesungguhnya Kami telah 
menciptakan isteri-isteri mereka dengan 
ciptaan istimewa.
 
(36) Serta Kami jadikan mereka sentiasa 
dara (yang tidak pernah disentuh).
 
(37) Yang tetap mencintai jodohnya, serta 
yang sebaya umurnya.
 
(38) (Semuanya itu diuntukkan) bagi puak 
kanan.

(39) Iaitu sebilangan besar dari orang yang 
terdahulu.
 
(40) Dan sebilangan besar dari orang yang 
datang kemudian.

(41) Dan puak kiri, alangkah seksanya 
keadaan puak kiri itu.
 
(42) Mereka diseksa dalam angin yang 
membakar dan air yang menggelegak.

(43) Serta naungan dari asap hitam.
 
(44) Yang tidak sejuk, dan tidak pula 
memberi kesenangan.
 
(45) Sesungguhnya mereka sebelum itu 
dilalaikan oleh kemewahan (dunia, dari 
mengingati hukum Tuhan).
 
(46) Dan mereka pula sentiasa melakukan 
dosa yang besar.

(47) Dan juga mereka selalu berkata: 
Adakah sesudah kita mati serta menjadi 
tanah dan tulang, betulkah kita akan 
dibangkitkan hidup semula?

(48) Dan adakah juga datuk nenek kita 
yang telah lalu, (akan dibangkitkan hidup 
semula)?
 
(49) Katakanlah (kepada mereka): 
Sesungguhnya orang yang telah lalu dan 
orang yang terkemudian.
 
(50) Tetap akan dihimpunkan pada masa 
yang ditentukan pada hari kiamat yang 
termaklum.
 
(51) Kemudian, sesungguhnya kamu 
wahai orang yang sesat yang mendustakan 
(kedatangan hari kiamat).
 
(52) Tetap akan memakan (pada hari itu) 
dari sebatang pokok, iaitu pokok zaqqum.

(53) Maka kamu akan memenuhi perut 
kamu dari pokok (yang pahit buahnya) itu.
 
(54) Selepas itu kamu akan meminum pula 
dari air panas yang menggelegak.
 
(55) Iaitu kamu akan minum seperti unta 
yang berpenyakit sentiasa dahaga dan tidak 
puas-puas.
 
(56) Inilah (jenis-jenis azab) yang 
disediakan untuk menyambut mereka pada 
hari Pembalasan itu.
 
(57) Kamilah yang telah menciptakan 
kamu, maka ada baiknya kalau kamu 
percaya.
 
(58) Tidakkah kamu memikirkan keadaan 
air mani yang kamu pancarkan (ke dalam 
rahim)?
 
(59)Adakah kamu yang menciptakannya 
atau Kami yang menciptakannya?
 
(60) Kamilah yang menentukan kematian 
di antara kamu, dan Kami tidak akan dapat 
dikalahkan.

(61)(Bahkan Kami berkuasa) menggantikan 
orang yang serupa kamu, dan berkuasa 
menciptakan kamu dalam keadaan yang 
kamu tidak mengetahuinya.

(62) Dan sesungguhnya, kamu telah sedia 
mengetahui tentang penciptaan diri kamu 
kali pertama, maka ada baiknya kalau 
kamu mengambil ingatan.
 
(63) Maka (mengapa kamu masih 
berdegil?) Tidakkah kamu melihat apa 
yang kamu tanam?
 
(64) Kamukah yang menumbuhkannya 
atau Kami yang menumbuhkannya?
 
(65) Kalau Kami kehendaki, sudah tentu 
kami akan jadikan tanaman itu kering 
hancur, maka dengan itu tinggallah kamu 
dalam keadaan hairan dan menyesal.
 
(66) (Sambil berkata): Sesungguhnya kami 
menanggung kerugian.
 
(67) Bahkan kami hampa (dari mendapat 
sebarang hasil).
 
(68) Selain dari itu, tidakkah kamu melihat 
air yang kamu minum?

(69) Kamukah yang menurunkannya dari 
awan (sebagai hujan), atau Kami yang 
menurunkannya?
 
(70) Kalau Kami kehendaki, Kami akan 
jadikan dia masin, maka ada baiknya kalau 
kamu bersyukur.
 
(71) Akhirnya, tidakkah kamu melihat 
api yang kamu nyalakan (dengan cara 
digesek)?
 
(72) Kamukah yang menumbuhkan 
pokok kayunya, atau kami yang 
menumbuhkannya?

(73) Kami jadikan api itu sebagai 
peringatan, dan sebagai benda yang 
berguna kepada orang musafir.

(74) Oleh yang demikian bertasbihlah 
dengan memuji nama Tuhanmu Yang maha 
Besar.

(75) Maka Aku bersumpah dengan tempat-
tempat turunnya bintang-bintang.
 
(76) Dan sebenarnya sumpah itu adalah 
sumpah yang besar, kalaulah kamu 
mengetahuinya.
 
(77) Bahawa sesungguhnya itulah al-Quran 
yang mulia, (yang sentiasa memberi ajaran 
dan pimpinan).
 
(78) Yang tersimpan dalam Kitab yang 
cukup terpelihara.
 
(79) Yang tidak disentuh melainkan oleh 
makhluk-makhluk yang diakui bersih suci.
 
(80)   Al-Quran itu diturunkan dari Allah, 
Tuhan sekalian alam.
 
(81) Patutkah kamu bersikap sambil 
lewa (mengambil ringan) terhadap           
keterangan-keterangan al-Quran ini?
 
(82) Dan kamu jadikan sikap kamu 
mendustakannya (sebagai ganti) bahagian 
dan nasib kamu?
 
(83) Maka alangkah eloknya kalau semasa 
(roh seseorang yang hampir mati) sampai 
ke kerongkongnya.
 
(84) Sedang kamu pada masa itu (berada di 
sekelilingnya) menyaksikan keadaannya.
 
(85) Dan Kami lebih dekat kepadanya 
daripada kamu, tetapi kamu tidak melihat.

(86) Maka bukankah elok kalau kamu 
orang yang tidak dikuasai (dan tidak 
tunduk kepada kekuasaan kami.
 
(87) Kamu kembalikan roh itu (kepada 
keadaan sebelumnya) jika betul kamu 
orang yang benar?
 
(88) Kesudahannya jika ia (yang mati itu) 
dari orang Muqarrabin.
 
(89) Maka (ia akan beroleh) rehat 
kesenangan, dan rahmat kesegaran, serta 
syurga kenikmatan.
 
(90) Dan jika ia dari puak kanan.
 
(91) Maka (dikatakan kepadanya): Selamat 
sejahteralah kepadamu, (kerana engkau) 
dari puak kanan.
 
(92) Dan jika ia dari (puak kiri) yang 
mendustakan (Rasulnya), lagi sesat.
 
(93) Maka sambutan yang disediakan 
baginya adalah dari air panas yang 
menggelegak.
 
(94)   Serta bakaran api neraka.
 
(95) Sesungguhnya (segala yang 
disebutkan) itu adalah kebenaran yang 
diyakini.
 
(96) Oleh itu, bertasbihlah dengan memuji 
nama Tuhanmu Yang Maha Besar.
 
     

 

87

Surah Al-Mulk
( KERAJAAN )

Diturunkan di Mekah
Surah ke - 67 : Mengandungi 30 Ayat

(1) Maha Berkat (serta Maha Tinggilah 
kelebihan) Tuhan yang menguasai 
pemerintahan (dunia dan akhirat), dan 
memanglah Ia Maha Kuasa atas tiap-tiap 
sesuatu.
 
(2) Yang menciptakan mati dan hidup, 
untuk menguji kamu, siapakah di antara 
kamu yang lebih baik amalnya, dan Ia 
Maha Kuasa lagi Maha Pengampun.
 
(3) Yang telah menciptakan tujuh langit 
berlapis-lapis, engkau tidak dapat melihat 
pada ciptaan Allah Yang Maha Pemurah 
itu sesuatu yang tidak seimbang, maka 
ulangilah pandanganmu, dapatkah engkau 
melihat sebarang kecacatan?
 
(4) Kemudian ulangilah pandanganmu 
berkali-kali, nescaya pandanganmu itu 
berbalik kepadamu dengan hampa, sedang 
ia berkeadaan lemah lesu.
 
(5) Dan sesungguhnya! Kami telah 
menghiasi langit yang dekat dengan 
bintang-bintang, dan Kami jadikan bintang-
bintang itu punca rejaman terhadap syaitan-
syaitan, dan Kami sediakan bagi mereka 
azab neraka yang menjulang-julang.

(6) Dan bagi orang yang kufur ingkar 
terhadap Tuhan mereka, disediakan azab 
neraka Jahannam dan itulah seburuk-buruk 
tempat kembali.
 
(7) Apabila mereka dicampakkan ke 
dalamnya, mereka mendengar suara 
jeritannya meraung-raung, sedang ia 
menggelegak.
 
(8) Hampir-hampir ia pecah berkecai-
kecai kerana kuat marahnya. Tiap-tiap kali 
dicampakkan ke dalamnya sekumpulan 
besar (dari orang kafir), bertanyalah 
penjaga-penjaga neraka itu kepada mereka: 
Tidakkah kamu pernah didatangi seorang 
Rasul pemberi ingatan dan amaran (di 
dunia dahulu)?
 
(9) Mereka menjawab: Ada! Sebenarnya 
telah datang kepada kami seorang Rasul 
pemberi ingatan, lalu kami dustakan serta 
kami katakan (kepadanya) Allah tidak 
menurunkan sesuatu pun, kamu (wahai 
orang yang mendakwa menjadi Rasul) 
hanyalah berada dalam kesesatan yang 
besar!
 
(10) Dan mereka berkata: Kalaulah kami 
dahulu mendengar dan memahami, tentulah 
kami tidak termasuk dalam kalangan ahli 
neraka.
 
(11) Akhirnya mereka mengakui dosa-dosa 
mereka, maka tetaplah jauhnya rahmat 
Allah dari ahli neraka.
 
(12) Sesungguhnya orang yang takutkan 
Tuhannya semasa tidak kelihatan, bagi 
mereka keampunan dan pahala yang besar.
 
(13) Dan tuturkanlah perkataan kamu 
dengan perlahan atau dengan nyaring, 
kerana sesungguhnya Allah Maha 
Mengetahui segala yang ada di dalam 
dada.

(14) Tidakkah Allah mengetahui apa yang 
Dia ciptakan? Sedang Ia Maha Halus 
urusan TadbiranNya, lagi Maha Mendalam 
PengetahuanNya!
 
(15) Dialah yang menjadikan bumi bagimu 
mudah digunakan, maka berjalanlah 
di merata penjurunya, serta makanlah 
dari rezeki yang dikurniakan Allah, dan 
(ingatlah), kepada Allah jualah kamu 
dibangkitkan hidup semula.
 
(16) Patutkah kamu merasa aman kepada 
Tuhan yang berkuasa di langit bahawa Dia 
akan menimbus bumi dengan kamu, lalu 
bergegarlah bumi itu.
 
(17) Atau patutkah kamu merasa aman 
kepada Allah yang berkuasa di langit, 
menghantarkan kepada kamu angin ribut 
yang menghujani kamu dengan batu, maka 
dengan itu, kamu akan mengetahui kelak 
bagaimana buruknya kesan amaranKu.
 
(18) Dan sesungguhnya! Orang (kafir) 
yang terdahulu daripada mereka telah 
mendustakan (rasul-rasul), (perhatikanlah) 
bagaimana buruknya kemurkaanKu.
 
(19) Patutkah mereka tidak memerhatikan 
burung-burung itu mengembangkan 
sayapnya dan menutupnya di atas mereka? 
Tidak ada yang menahannya (daripada 
jatuh) melainkan Allah Yang Maha 
Pemurah. Sesungguhnya Ia Maha Melihat 
akan  tiap-tiap sesuatu.

 



- 61 -

Surah Al-Mulk

(20) Bahkan siapa dia yang menjadi 
tentera bagi kamu, yang akan menolong 
kamu selain dari Allah Yang Maha 
Pemurah? (Sebenarnya) orang yang kafir 
tidak lain hanyalah berada dalam keadaan 
terpedaya.
 
(21) Atau siapakah yang dapat memberi 
rezeki kepadamu jika Allah menahan 
rezekiNya? bahkan mereka kekal dalam 
kesombongan serta berpaling (dari 
kebenaran).
 
(22) Maka adakah orang yang berjalan 
tertumus di atas mukanya boleh mendapat 
hidayah atau orang yang berjalan tegak 
betul, melalui jalan yang lurus rata?
 
(23) Katakanlah: Allah yang menciptakan 
kamu, dan mengadakan bagimu 
pendengaran dan penglihatan serta hati, 
amatlah sedikit kamu bersyukur.
 
(24) Katakanlah lagi: Dialah yang 
mengembangkan kamu di bumi, dan 
kepadaNyalah kamu akan dihimpunkan.

(25) Dan mereka (yang ingkar) berkata: 
Bilakah datangnya (hari kiamat) yang 
dijanjikan itu, jika betul kamu orang yang 
benar?
 
(26) Katakanlah: Sesungguhnya ilmu 
pengetahuan hanya ada di sisi Allah, dan 
sesungguhnya aku hanyalah seorang Rasul 
pemberi ingatan yang terang nyata.

(27) Kemudian apabila (datang kiamat dan) 
mereka melihat (azab) yang dijanjikan itu 
secara dekat, muramlah muka orang yang 
kafir itu, serta dikatakan (kepada mereka): 
Inilah dia yang dahulu kamu kerapkali 
minta disegerakan kedatangannya!
 
(28) Katakanlah: Bagaimana fikiran kamu, 
jika Allah binasakan daku dan orang yang 
bersama-sama denganku, atau Ia memberi 
rahmat kepada kami, maka siapakah yang 
dapat melindungi orang yang kafir dari 
azab seksa yang tidak terperi sakitnya?
 
(29) Katakanlah: Dialah Allah Yang Maha 
Pemurah, yang kami beriman kepadaNya, 
dan yang KepadaNya kami berserah diri, 
oleh itu kamu akan mengetahui kelak 
siapakah yang berada dalam kesesatan 
yang nyata.
 
(30) Katakanlah: Bagaimana fikiran 
kamu, sekiranya air kamu menjadi kering, 
maka siapakah yang dapat mendatangkan 
kepadamu air yang mengalir?

( MANUSIA )

Diturunkan di Madinah 
Surah ke - 76 :  Mengandungi 31 Ayat

[1] Bukankah telah berlalu kepada 
manusia satu ketika dari masa, sedang 
ia (masih belum wujud lagi, dan) tidak 
menjadi sesuatu benda yang disebut-sebut.

[2] Sesungguhnya Kami telah mencipta 
manusia dari air mani yang bercampur, 
oleh itu maka Kami jadikan dia berkeadaan 
mendengar dan melihat.

[3] Sesungguhnya Kami telah 
menunjukkan kepadanya jalan-jalan sama 
ada ia bersyukur, atau pun ia berlaku 
kufur.

[4] Sesungguhnya Kami telah  
menyediakan bagi sesiapa yang berlaku 
kufur beberapa rantai dan belenggu serta 
neraka yang menjulang-julang.

[5] Sesungguhnya orang yang berbakti 
akan minum dari piala jenis minuman yang 
bercampur dengan Kafur.

[6] Iaitu sebuah mata air yang diminum 
daripadanya oleh hamba-hamba Allah; 
mereka boleh mengalirkannya dengan 
sebaik-baik aliran menurut kemahuannya.

[7] Mereka menyempurnakan nazarnya 
serta mereka takutkan hari (akhirat) yang 
azab seksanya merebak di sana sini.

[8] (Mereka juga memberi makan 
benda-benda makanan yang dihajati dan 
disukainya, kepada orang miskin dan anak 
yatim serta orang tawanan.

(9) Sesungguhnya kami memberi makan 
kepadamu kerana Allah semata-mata. 
Kami tidak menghendaki sebarang balasan 
darimu atau ucapan terima kasih.

(10) Kami sebenarnya takutkan Tuhan 
kami, takut Ia kenakan kami azab hari yang 
padanya muka orang yang bersalah masam 
berkerut-kerut.

(11) Maka Allah selamatkan mereka dari 
kesengsaraan hari itu, serta memberikan 
kepada mereka wajah yang berseri-seri, 
dan perasaan riang gembira di hati.

(12) Dan kerana kesabaran mereka, 
mereka dibalas oleh Allah dengan syurga 
dan (persalinan dari) sutera.

(13) Mereka berehat di dalam syurga 
dengan berteleku di atas pelamin-pelamin, 
mereka tidak nampak adanya matahari, 
dan tidak merasai sejuk yang teramat.

(14) Sedang naungan pohon-pohon 
syurga itu dekat kepada mereka, dan                         
buah-buahannya pula mudah dipetik 
dengan semudah-mudahnya.

(15) Dan diedarkan kepada mereka bijian 
dari perak dan piala-piala minuman yang 
keadaannya laksana kaca (nampak jelas 
isinya).

(16) Keadaannya laksana kaca sedang ia 
dari perak;  pelayan-pelayan itu menentukan 
kadar isinya sekadar yang cukup betul 
dengan kehendak penggunanya.

(17) Dan mereka dalam syurga itu diberi 
minum sejenis minuman yang campurannya 
dari Zanjabil.

(18) Iaitu sebuah mata air dalam syurga, 
yang disebutkan sifatnya sebagai salsabil.

(19) Dan mereka dilayani oleh  anak-
anak muda yang tetap kekal, apabila 
engkau melihat anak-anak muda itu, 
nescaya engkau menyangka mutiara yang 
bertaburan.

(20) Dan apabila engkau melihat di sana, 
engkau melihat nikmat yang   melimpah-
limpah dan kerajaan yang besar (yang 
tidak ada tolok bandingnya).

(21) Mereka di dalam Syurga memakai 
pakaian hijau yang diperbuat dari sutera 
halus dan sutera tebal, serta mereka dihiasi 
dengan gelang-gelang tangan dari perak, 
dan mereka diberi minum oleh Tuhan 
mereka dengan sejenis minuman yang 
bersih suci.

(22) Sesungguhnya (segala pemberian) ini 
adalah untuk kamu sebagai balasan, dan 
adalah usaha amal kamu (di dunia dahulu) 
diterima dan dihargai (oleh Allah).

(23) Sesungguhnya Kami telah 
menurunkan al-Quran kepadamu, dengan   
beransur-ansur.

(24) Maka hendaklah engkau bersabar 
menerima hukum Tuhanmu, dan janganlah 
engkau menurut orang yang berdosa di 
antara mereka, atau orang yang ingkar.

(25) Dan sebutlah dengan lidah atau 
dengan hati akan nama Tuhanmu (di dalam 
dan di luar sembahyang), pada waktu pagi 
dan petang.

(26) Dan pada sebahagian malam sujudlah 
kepada Tuhan dan bertasbihlah memujiNya, 
pada sebahagian yang panjang dari waktu 
malam.

20

(27) Sesungguhnya orang itu mencintai 
(kesenangan dunia) yang cepat habisnya, 
serta mereka membelakangkan hari akhirat 
yang amat berat.

(28) Kami telah mencipta mereka dan 
Kami kuatkan tubuh mereka, Dan apabila 
Kami kehendaki, Kami gantikan (mereka 
dengan) orang yang serupa dengan mereka, 
dengan penggantian yang sebaik-baiknya.

(29) Sesungguhnya ini adalah suatu 
peringatan, maka sesiapa yang mahukan 
(kebaikan dirinya) bolehlah ia mengambil 
jalan kepada keredhaan Allah.

(30) Dan tiadalah kamu berkemahuan 
melainkan dengan cara yang dikehendaki 
Allah; sesungguhnya Allah adalah Maha 
Mengetahui, lagi Maha Bijaksana.

(31) Ia memasukkan sesiapa yang 
dikehendakiNya ke dalam rahmatNya, dan 
orang yang zalim disediakan untuk mereka 
azab seksa yang tidak terperi sakitnya.

Doa Rabitah

Ya Allah kurniakanlah kepada kami lidah yang lembut 
basah kerana mingingati dan menyebut namaMu, 
hati yang penuh segar mensyukuri nikmatMu dan 
tubuh badan yang ringan menyempurnakan ketaatan 
kepada perintahMu. Ya Allah, kurniakanlah kepada 
kami iman yang sempurna, hati yang khusyuk, 
ilmu yang berguna, keyakinan yang benar-benar 
mantap. Ya Allah, kurniakanlah kami (addin) cara 
hidup yang mantap, selamat dari segala bahaya.

Kami memohon,  ya Allah, kecukupan dari segalanya 
sehingga tidak sampai kami meminta-minta dari orang 
lain. Dan berikanlah kami, ya Allah, iman kepadaMu 
yang sebenar-benarnya sehingga kami tidak merasa takut, 
mengharap dan menyembah selain dariMu. Kurniakanlah 
naungan rahmatMu kepada kami, keluarga dan anak-
anak kami serta sesiapa sahaja yang bersama-sama kami.

Janganlah Engkau, ya Allah, Engkau biarkan nasib 
kami ditentukan oleh diri kami sendiri walaupun 
kadar sekelip mata atau kadar masa lebih singkat 
dari itu. Ya Allah, ya Tuhan kami, Engkau Tuhan 
yang Maha Memperkenankan segala permintaan. 

Selawat dan restuMu untuk junjungan kami 
Muhammad S.A.W Nabi yang mulia dan kepada 
keluarga Baginda dan para sahabat seluruhnya.

Ya Allah, pemilik kekuasaan alam buana, Engkau 
memberi kekuasaan kepada sesiapa yang Engkau suka 
dan Engkau merampas kekuasaan dari siapa sahaja 
yang Engkau mahu. Ya Allah,  Engkau berkuasa 
memuliakan dan menghinakan siapa sahaja yang 

Engkau mahu.  Di tanganMu, wahai Allah segala 
kebaikan dan kekayaan. Sesungguhnya Engkau Maha 
Berkuasa untuk berbuat apa sahaja terhadap apa 
sahaja. Engkau menukarkan siang dengan malam dan 
Engkau menukarkan malam dengan siang. Engkau 
menerbitkan suatu yang hidup dari sesuatu yang 
kaku (mati);  sebagaimana Engkau melahirkan yang 
kaku (mati) dari sesuatu yang hidup. Dan  Engkau 
memberi rezeki tanpa berhitung ; kepada siapa sahaja 
yang Engkau kehendaki Engkau mengagihkan rezeki. 
   
Ya Allah, menjelanglah kini malam ciptaanMu 
dan beredarlah pula siangMu. Ya Allah, inilah 
luahan dan permintaan daripada para penyeru 
agamaMu, oleh itu ampunkanlah dosa-dosaku…

Ya Allah, Engkau mengetahui hati-hati inI telah 
berkumpul kerana mengasihiMu, dan bertemu 
untuk mematuhi perintahMu, dan bersatu memikul 
beban dakwahMu, dan  telah mengikat janji setia.
 
Engkaulah sebaik-baik sandaran dan sebaik-baik 
penolong.

Restuilah Nabi kami, Nabi Muhammad S.A.W dan 
ahli keluarga Baginda serta sahabat-sahabat baginda 
seluruhnya.

Ya  Allah, restuilah junjungan kami Nabi Muhammad 
S.A.W, ahli keluarga dan para sahabat Baginda 
semuanya.


